
Bhaja Vedamatam

భజ వేదమతమ్

అయి మానవ సభ్య శ‍ృణు ప్రియ  హే
భవ జాగరితం కురు మానవికమ్ ।
నిజమానసికం త్యజ దుష్టతరం
చిరశాన్తిపథం భజ వేదమతమ్ ॥ ౧॥

శ్రుతిసమ్మతశాశ్వతసారతరం
స్మృతిగౌరవవర్ద్ధనగౌరవరమ్  ।
భువి ధర్మసహాయకభక్తియుతం
చిరశాన్తిపథం భజ వేదమతమ్ ॥ ౨ ॥

మఖనిర్జితసౌఖ్యమపూర్వకరం
మధుహోమవిశేషణసారధరమ్ ।
ఘృతపాయసపిష్టకహవ్యధృతం
చిరశాన్తిపథం భజ వేదమతమ్ ॥ ౩॥

త్రిదశాలయసాధకకర్మగుణం
గుణవైదికభూసురసారలితమ్  ।
చరమం పరమం వరదానయుతం
చిరశాన్తిపథం భజ వేదమతమ్ ॥ ౪॥

స్తవమన్త్రమహార్ణవసూక్తరతం 
బహుతన్త్రవిశోధితసాక్ష్యధృతమ్  ।
కరుణామయశాశ్వతనిత్యనుతం
చిరశాన్తిపథం భజ వేదమతమ్ ॥ ౫॥

మునిచోదితదివ్యదృశా చరమం
పరమం వినివేదితధర్మధనమ్ ।
ఖిలమానవసమ్బలకారుణికం
చిరశాన్తిపథం భజ వేదమతమ్ ॥ ౬॥

భజ వేదమతమ్

పరమేశ్వరవైభవభూమితలం
శుభశఙ్ఖనినాదితపాపహరమ్  ।
గురుపావకముజ్జ్వలమాస్యగతం
చిరశాన్తిపథం భజ వేదమతమ్ ॥ ౭॥

కృతకర్మఫలం ఫలతి ప్రతిమం
ప్రతివత్సరయజ్ఞసమాచరితమ్   ।
శుభవైదికమన్త్రమహాధ్వనితం 
చిరశాన్తిపథం భజ వేదమతమ్ ॥ ౮॥

ఇతి భజ వేదమతం (అష్టకం ) సమ్పూర్ణమ్  ।

